Класс Time. – 2013. – 14. – 3 сәуір

Зерттеу институттары ЖОО-ның ажырамас бөлігі
Астанадағы С.Сейфуллин атындағы Қазақ агротехникалық университетінде «Инновация - агроөнеркәсіп кешенінің жаңа даму кезеңіне жол» атты халықаралық ғылыми-тәжірибелік конференция болып өтті. Еліміздегі агроөнеркәсіп кешенінің инновациялық дамуының жаңа жүйелерін қалыптастыру міндеттеріне бағытталған аталмыш басқосу танымал ғалым, экономика ғылымдарының докторы, профессор, Астана қаласының құрметті азаматы  Моисей Гендельманның  туылғанына 100 жыл толуына арналды.

Жиынды ашқан университет ректоры Ақылбек Күрішбаев агроөнеркәсіп кешенін инновациялық дамытудың басты факторы ретінде ғылым мен білімнің бәсекеге қабілеттілік мәселесін көтерді. Оның айтуынша, аграрлық саладағы басты түйткілдің бірі кадрларды даярлаумен байланысты. «Қалыптасқан жағдайдың негізгі себебі, аг​рарлық ғылымды  ұйымдастыру мен басқару жүйесінің жетілмеуінен, аграрлық жоғары оқу орындары мен ғылыми-зерттеу институттары арасындағы ықпалдастық байланыстың жоқтығынан да туындайды. Ал дамыған елдердің тәжірибесінен байқайтынымыз, оларда білім мен ғылым ажырамас бір жүйеде жүреді.
Мұнымен қоса, ғылыми-зерттеу институттары мен тәжірибелік-эксперименталдық кәсіпорындар университеттердің міндетті түрдегі құрылымдық элементтері болып табылады. Бұл сапалы кадрлар дайындауға, ғылым мен инновациялық жүйенің тиімді де тұрақты жұмыс жасауына  жағдай туғызады», - деді ректор.

Жалпы, конференция барысында табиғат ресурстарын (жер, орман, су, балық ресурстары) бақылау жүйесінің жаңа тәсілдері, Мемлекет басшысының «Қазақстан-2050» стратегиясына сәйкес АӨК-ні ғылыми қамтамасыз етудің өзекті бағыттары, қазіргі білім берудің инновациялық үдерістері талқыланды. Шараға ҚР Білім және ғылым, Ауыл шаруашылығы министрліктерінің, Беларусь және Украина елдері  елшіліктерінің, Ресей академиясының, Украина Ұлттық аграрлық ғылымдар академиясының екілдері және т.б. қатысты.

